
Tema: Daar is hoop midde die wanhoop! Ek moet onthou: God is lief vir my!  

 

Lofsang met die oog op die erediens 

Ps. 103 – 1: 1,7,9 

Ps. 31 – 1: 1, 12,17. 

 

Ontmoetingsdiens 

Intreelied: Lied 163: 1 

Votum 

Seën 

Lofsang: Ps. 89 – 1: 1, 2, 10 

Geloofsbelydenis: Die 12 Artikels: almal hardop saam.  

 

Verootmoedigingsdiens 

Die Wet: Fokus op Tiende Gebod; HK Sondag 44 

Sing: Ps. 25 – 1: 8,9 

Gebed 

 

Sakramentsbediening 

Doopsformulier 

Bediening van die Doop 

Sing na die doop Ps. 105 – 1: 5 

Gebed. 

 

Woorddiens 

Skriflesing: Klaagliedere 3: 1 – 33 (Die Bybel 2020 vertaling);  

Teksverse: Klaagliedere 3: 21 – 24 

Sing: Ps. 40 – 1: 1 (kleuters gaan na hulle bediening) 

Woordbediening;  

 

Antwoorddiens 

Gebed 

Liefdegawes 

Sing Ps. 42 – 3: 4,5 

Seën 

Amenlied: Sb. 13 – 2. 

Geliefde brs en srs en kinders 

 

Diep beproewinge, groot terugslae en teleurstelling kan ŉ gelowige heeltemal 

platslaan. Dit is ŉ baie persoonlike en pynlike ervaring wat jou liggaamlik, emosioneel 

en geestelik dreineer. Net so skrikwekkend soos ons dit hier in ons tekshoofstuk gelees 

het.  

 

Die worsteling met God oor die hoekoms en waaroms en die nie-verstaan van wat God 

besig is om te doen, kan jou heeltemal moedeloos en sonder hoop laat! Dit kan jou 

selfs laat voel dat God teen jou gedraai het en dat God alles in sy vermoë doen om jou 

seer te maak!  

 

Dit is asof mens jouself kan sien in die beskrywing van die digter se lyding in verse 1 

– 18, nie waar nie! Was ons almal nie al op ŉ manier daar nie? Miskien het jy ook al 

soos die digter in vers 8 gevoel waar hy sê: “selfs al skree ek en roep ek om hulp, sluit 

Hy Hom af vir my gebed! Ek bid en smeek en pleit maar dit lyk nie of die Here Hom 

aan my gebede steur nie! Daar kom geen uitkoms nie!  

 

Die seer belewenis van die beproewing en geloofsworsteling kan ŉ gelowige maklik by 

die punt van vers 18 bring waar jy kan dink: die Here het my vergeet! Daar is regtig 

geen hoop op uitkoms vir my in hierdie situasie nie! So het die digter gevoel waar hy 

saam met sy volksgenote tussen die ruïnes van Jerusalem sit! Hulle het alles verloor 

en daar is geen hoop nie! Die Here het hulle vergeet!  

 

Maar geliefdes, dit is nie waar nie! Die Here vergeet ons nooit nie! Ons mag so voel 

en daardie gevoelens is ŉ werklikheid, maar dit is nie die enigste werklikheid en 

waarheid nie! Die ander waarheid is: die Here vergeet ons nooit nie! Vir die kind van 

God is daar altyd hoop in die wanhoop! Dit is die wonderlike troos wat die Here vir 

hierdie platgeslane volk van Hom wou bring en wat Hy ook vandag vir ons gee! Daar 

is altyd hoop binne die wanhoop!  

 

Die Here se boodskap van troos kan ons so saamvat: 

Binne dit wat jy beleef is God altyd daar! Saam met al die seer en worstelende 

gedagtes wat deur my maal as ek in my beproewing swaarkry, kom herinner die Here 

my altyd aan die ander werklikheid: Hy is lief vir my – en daarom is daar altyd hoop! 

Die Here is lief vir my! Dit is wat ek en jy vanmore ook moet hoor!  

 

Hierdie waarheid breek in vers 21 op ŉ besondere manier by die digter deur! Letterlik 

staan daar in vers 21: “die volgende (dinge/gedagtes- dit wat in verse 22 – 33 staan) 

sal ek laat terugkeer na my hart!” Dit is asof hierdie dinge uit sy gedagtes verdwyn het 

terwyl hy so geworstel het met sy beproewing. Negatiewe denke het sy gedagtes 

oorgeneem en sy emosies gedryf en dit het hom by die punt van wanhoop gebring!  

Maar nou herinner die Heilige Gees hom aan die ander waarhede van God en dit wil 

hy nou in sy hart terugbring! Dit is die dinge waaroor hy nou wil dink! En sodra hy aan 

hierdie dinge begin dink, kom daar hoop in die wanhoop en lig in die duisternis! 

 

Wat is hierdie dinge wat hy nou in sy gedagtes wil terugbring en wat hom hoop gee? 

Kyk saam met my in jou Bybel 

 

Vers 22: Die eerste en belangrikste is die “troue verbondsliefde” van die Here. Die 

Hebreeuse woord ‘hesed” wat hier gebruik word, is een van die sterkste woorde in die 

Ou Testament waarmee God beskryf word! Dit dui op God se onwankelbare en getroue 

liefde vir sy kinders! Ons noem dit ook God se verbondsliefde! Dat God die mense met 

wie Hy ŉ verbond gesluit het, altyd sal liefhê en dat Hy altyd getrou aan hulle sal bly! 

Ongeag wat sy kinders doen, God bly altyd getrou in sy liefde!  

 

En dit is wat die digter hier opnuut besef: Die Here is lief vir my! Al gaan dit nou swaar 

en sleg met my, al worstel ek en al verstaan ek niks! Dit weet ek: die Here is lief vir my 

en daarom is daar vir my hoop! Die Here sal my nooit vergeet nie! 

En om daardie rede – sê hy in vers 22 - het hy nie heeltemal tot niet gegaan in hierdie 

beproewing nie – dit Here het hom tog staande gehou!  

 

Brs en srs, die Here het Hom met ŉ verbondsbelofte aan ons verbind! Dit het ons 

vanmore weer gesien in die doop! Dit is die diepe betekenis van die doop! Dat God 

Hom aan swak en sondaarmense verbind! Die Doop is die bewys van God se “hesed”, 

sy verbondstrou aan sy kinders! En daardie verbond wat Hy eeue gelede met Abraham 

gesluit het en wat Hy deur die geslagte met gelowiges kinders sluit, daaraan by God 

getrou! Hy sal dit nooit-nooit verbreek nie! Hy sal getrou wees aan klein Albert – so 

ook aan elkeen van sy kinders!  

 Dit is die bron van ons hoop as alles rondom ons skeefloop en uitmekaar val!  

 

 

Net soos ons verlede week gehoor het dat God getrou aan sy woord moet wees en 

dat Hy sonde genadeloos moet straf! Net so is God ook getrou in sy liefde aan ons! Dit 

is wie God is: Hy is regverdig en Hy is genadig! Hy straf en Hy het lief!  

Liewe kinders: God is soos ŉ goeie pappa en mamma! Hulle is baie lief vir jou, maar 

as jy iets verkeerds gedoen het, dan moet hulle met jou raas! As hulle raas beteken dit 

nie hulle is nie meer lief vir jou nie!  

 

Net so God in sy liefde! En hierdie liefde het God aan ons bewys deur Jesus Christus 

ons Here! Ons Here Jesus se koms na die wêreld en sy versoening wat Hy vir ons 

kom doen het, is die vaste teken van God se “hesed”! Die kruis op Golgota is die 

grootste bewys van God se liefde vir my! Daar maak God op ŉ onbegryplike wyse sy 

liefde aan my bekend en maak Hy seker dat ek vir altyd sy kind kan wees!  

Paulus sê dit so mooi in Efesiërs 1: 5: In sy liefde het God ons daarvoor bestem om 

deur Jesus Christus sy kinders te wees! So lief het God ons, dat Hy Jesus in ons plek 

gee sodat ons vir altyd sy kinders kan wees!  

 

Geliefde br en sr, as God jou so lief het, as Hy bereid was om Jesus af te staan in jou 

plek, hoe sal Hy jou dan ooit vergeet! Hoe sal Hy dan nie na jou gebede luister nie! Dit 

is die waarborg dat God jou sal dra en jou deur jou beproewing met sy krag sal versorg! 

Dit is hoekom daar altyd hoop is, selfs al wanhoop jy as gevolg van jou swaarkry!  

 

Hoe God by jou is in jou beproewing word nou verder deur die digter in verse 22- 33 

beskryf. Hy word deur die Gees herinner aan al die beloftes van God en al die 

waarhede oor God wanneer ŉ mens in beproewing kom. Dit is asof die Bybeltekste by 

opkom en hy een vir een daaroor nading!  

Vir elkeen van hierdie waarhede kan ons ŉ teksvers aanhaal uit die Bybel.  

Kom ons kyk:  

Vers 22: daar is nie einde aan God se omgee vir jou nie! Jou lang beproewing en jou 

swaarkry kan nie verder strek as God se omgee vir jou nie! Hou vas daaraan! 

 

Vers 23; die Here se omgee is elke oggend vars en nuut! Dit is altyd tot jou beskikking 

en jy sal vir elke dag se swaar ook genoeg van God se hulp en bystand ervaar! God 

se getrouheid en goedheid is groot, roep die digter uit in vers 23! Dit is ŉ onuitputlike 

bron van hulp en hoop vir elke kind van God! Onthou dit! Gaan lees Ps 36. 

 

Vers 24: Die Here is my erfdeel! Hier gryp die digter terug na wat die Here vir die 

Leviete belowe het in Numerie 18:20. Toe die Here die land aan die stamme van Israel 

uitgedeel het sodat hulle dit kan bewerk en daarvan kan leef, het die Here vir die stam 

van Levi, die wat Hy gekies het om vir Hom in die tempel te werk gesê: Ek is julle deel! 

Julle erf my!  

Br en sr, wat ŉ geweldig troos om aan vas te hou! Oor hierdieselfde waarheid sing 

Dawid in Psalm 16: Die Here is my lewe!Glo dit en houvas aan hierdie heerlike 

troosvolle waarheid! 

 

Kyk die kontras van verse 25 – 27 teenoor verse 1 – 18. In verse 1 – 18 beskryf die 

digter alles wat sleg is in sy beproewing! Hier roep hy drie keer uit: Die Here is goed! 

Die Here is goed! Die Here is goed! Nog altyd daar tussendie ruïïes van Jerusalem 

maar nou met ŉ nuwe lied in sy hart! Die Here is goed! Wag op Hom! Soek na Hom in 

jou nood! Bly hoop op sy verlossing! Dit is goed dat ek ook my juk dra wat die Here op 

my sit!  

 

In verse 28 – 30 gryp hy was aan die geduld wat die kind van die Here moet openbaar! 

Om te volhard – soos Ps 130 “todat die Here uitkkoms gee”  

In verse 31 – 33 praat Hy oor God wat jou nie vir altyd in die beproewing sal hou nie, 

dat Hy Hom oor jou sal ontferm en dat dit vir God swaar is om sy kinders te beproef!  

Geliefde brs en srs, hierdie is nie maar net positiewe denke waarmee ek myself moet 

programmeer nie! Daar is ŉ gewilde TV-prediker wat werk met positiewe denke en sy 

antwoord op die probleme van die lewe is: sê net elke oggend vir jouself hierdie 

positiewe rympie en alles gaan OK wees! Nee, hierdie dinge is waarhede oor God en 

sy optrede en sy beloftes in my lewe! Daarom moet ek God in my beproewinge God in 

my gedagtes hou! Wie Hy is en wat Hy doen! Ons moet Hom terugbring in ons hart – 

soos vers 21 dit beskryf! 

 

Hoe doen ons dit? Deur ons in beproewing te verdiep in die Here se Woord! Deur die 

Woord bring die Heilige Gees hierdie troosvolle waarhede in ons gedagtes en dit gee 

vir ons hoop! Romeine 8 leer ons dat die Heilige Gees, wat die diepte van my lyde ken, 

Hy bid vir my! Maar die Gees herinner my aan al hierdie dinge sodat ek moed kan skep 

en kan volhard!  

 

Dus, geliefde brs en srs, hoe groot jou beproewing ook al mag wees, weet daar is altyd 

hoop in die wanhoop! Jy moet jouself herinner dat God jou liefhet, ! Gaan soek sy liefde 

vir jou in sy Woord! Bid dat die Heilige Gees hierdie waarhede in jou hart vasmaak! 

Ervaar dan hoe God deur sy Gees nuwe hoop in jou wanhoop bring! 

 

Amen 

  

 

 

 


